
 
 

 

Recomendación dirixida ao Concello de Chandrexa de Queixa referente a unha 
solicitude de información pública 
 

 
 
 

Santiago de Compostela, 26 de setembro de 2025 
 

Sr. alcalde: 

Nesta institución iniciouse expediente de queixa como consecuencia do escrito de xxx 
referente a unha solicitude de información.  

                                                              ANTECEDENTES 

1. No escrito indica coñeceu que subiuse o soldo a algúns funcionarios e persoal 
laboral do concello ao marxe da subida dos orzamentos do Estado. Solicitou ao alcalde 
(art. 105 b CE, e arts. 69 e 70LBRL) a seguinte documentación: acceso aos decretos ou 
acordos do pleno sobre gratificacións ao persoal funcionario e laboral, e reparos da 
secretaria-intervención, se os hai, sobre esas gratificacións (6 de xuño de 2024, 21 de 
xullo de 2024 e 3 de setembro de 2024), pero non tivo resposta. 

2. Ante iso requirimos información ao Concello de Chandrexa de Queixa, que nola 
remitiu. O  27-12-24 requiriuse informe; reiterouse o 10 de febreiro e o 1 de abril de 
2025; o 27 de maio formulamos recordatorio de deberes legais da obriga de remitir o 
informe. 

3. O informe sinala que o 14-7-25 deuse resposta á solicitude da reclamante na forma 
que se indica. 

“… Alcalde-Presidente do Concello de Chandrexa de Queixa (Ourense). 

Vistas as solicitudes de documentación presentadas por xxx, (Rexistros de 
entrada nº xxx, xxx e xxx en datas 06/06/2024, 11/07/2024 e 03/09/2024, 
respectivamente) en relación cos decretos o acordos do pleno sobre: 
gratificacións ao persoal funcionario e laboral do Concello de Chandrexa de Queixa e os 
reparos de Secretaría-Intervención, se os hai, relacionados coas gratificacións do 
persoal antes mencionado ata a data actual, teño a ben realizar as seguintes 
aclaracións: 

Expediente: T.6.Q/16311/24 



 
 

 

En canto ao complemento de produtividade trátase dun complemento 
ligado ao modo en que se desempeña o posto de traballo, e está 
destinado a retribuír o especial rendemento, a actividade extraordinaria e o 
interese ou iniciativa coa que o funcionario desempeña o posto de traballo (así 
o dispón o artigo 23.3.c) da Lei 30/1984, de 2 de agosto, de medidas para a 
Reforma da Función Pública e o artigo 5 do Real Decreto 861/1986, de 25 de 
abril, polo que se establece o Réxime das Retribucións dos funcionarios de 
Administración Local), pero ademais, a maiores, as Leis de Orzamentos Xerais 
do Estado engaden un elemento adicional, ao establecer que este 
complemento tamén retribúe a actividade e dedicación extraordinaria. 

Corresponde ao Pleno, no caso da Administración Local, determinar no 
orzamento a contía global destinada a este concepto retributivo (artigo 5.5 
do Real Decreto 861/1986, de 25 de abril), sendo o Alcalde, segundo o 
apartado 6 do devandito artigo, o encargado da asignación individual do 
referido complemento. 

De conformidade co artigo 5.2 do Real Decreto 861/1986, de 25 de abril a 
apreciación da produtividade realizarase en atención a circunstancias 
obxectivas, e a maiores o apartado 6 do devandito artigo prevé que poderá 
realizarse "(...) con suxeición aos criterios que no seu caso establecese o 
Pleno (...)". En consecuencia, en base ao exposto, e en ausencia duns criterios 
para a súa asignación fixados polo Pleno, ben a través das bases de execución 
do orzamento ou ben dun regulamento específico, esta Alcaldía ven 
considerando dende o 2009 a realización de traballos fora da xornada como 
un elemento obxectivo que permite asignar a produtividade entre os 
funcionarios, evitando así calquera arbitrariedade na asignación da mesma, 
todo elo sen prexuízo de que se se estima oportuno se fixen en Pleno uns 
criterios obxectivos para a asignación da mesma, como habilita o artigo 5.6 do 
Real Decreto 861/1986, de 25 de abril. 

Con data 9 de maio de 2025 o Pleno aprobou inicialmente o Orzamento 
Xeral do Concello para o exercicio 2025, as bases de execución, así como o 
cadro de persoal. Con data 24 de xuño publicase no BOP nº 119 a aprobación 
definitiva do Orzamento do Concello así como o cadro de persoal”. 

                                                                          ANÁLISE 
1. O 6 de xuño de 2024 a reclamante solicitou por primeira vez (o resto dos escritos 
son reiteracións) o acceso aos decretos ou acordos do pleno sobre gratificacións e aos 
reparos de secretaria-intervención, no seu caso. 



 
 

 

2. A resposta municipal indica, basicamente, que “en ausencia duns criterios para a 
súa asignación fixados polo Pleno, ben a través das bases de execución do 
orzamento ou ben dun regulamento específico, esta Alcaldía ven 
considerando dende o 2009 a realización de traballos fora da xornada como 
un elemento obxectivo que permite asignar a produtividade entre os 
funcionarios, evitando así calquera arbitrariedade na asignación da mesma, 
todo elo sen prexuízo de que se se estima oportuno se fixen en Pleno uns 
criterios obxectivos para a asignación da mesma, como habilita o artigo 5.6 do 
Real Decreto 861/1986, de 25 de abril”. 

3.  Non parece que se responda as dúas cuestións; en relación ao primeiro obxecto da 
solicitude non se responde co envío da información relativa aos acordos plenarios, nin 
sequera no relativo á contía global, en ausencia, segundo se sinala, de criterios para a 
asignación establecidos no pleno. 

A última parte do informe sinala que 9-5-25 o pleno aprobou o orzamento e as bases 
de execución, todo iso publicado no BOP que se cita. Pois ben, no caso de que a 
información estea dispoñible a través de publicación accesible é posible a resposta por 
remisión a mesma, pero non de forma xenérica, como faise, senón proporcionando 
enlace a través do que se acceda de forma directa a concreta información que se 
solicita, sen necesidade de buscas, neste caso aos acordos do pleno sobre 
gratificacións (criterios de distribución). 

4. Non se reclama o desglose ou distribución entre o persoal, aínda que podería terse 
reclamado; neste caso na resposta sería preciso ponderar os intereses de acordo co 
previsto na normativa de transparencia e establecer a parte que pode proporcionarse 
e as disociacións que correspondan, fundamentalmente para garantir a protección de 
datos de carácter persoal. 

5. Tampouco se facilita resposta sobre os posibles reparos e, no seu caso, o contido, 
tamén ponderando os intereses e se fora preciso disociando o que corresponda de 
acordo coa normativa de transparencia. 

6. A resposta proporcionada non contén pe de recurso, a pesar do cal a reclamante 
presentou unha reclamación ao concello, citando, xunto coa normativa mencionada no 
seu momento, a normativa (básica e galega) en materia de transparencia -Lei 19/2013, 
de 9 de decembro, de transparencia, acceso á información pública e bo goberno, e Lei 
galega 1/2016, de 18 de xaneiro, de transparencia e bo goberno-.  

O recurso ten entrada o 18-7-25, polo que xa transcorreu o prazo dun mes previsto na 
normativa de transparencia para resolver e notificar. A resolución debera conter o pe 



 
 

 

de recurso previsto na lei galega 1/2016, de 18 de xaneiro, de transparencia e bo 
goberno (ante a Valedora do Pobo ou a Comisión Galega de Transparencia).  

7. O acceso á información pública no ámbito municipal “rexeranse pola súa normativa 
específica, e por esta Lei con carácter supletorio” (Disposición Adicional 1ª, parágrafo 
2, da Lei 19/2013). 

8. A información solicitada hai tempo é información pública, de acordo coa definición 
da Lei 19/2013 (“se entende por información pública os contidos ou documentos, 
calquera que sexa o seu formato ou soporte, que obren en poder dalgún dos suxeitos 
incluídos no ámbito de aplicación deste título e que foran elaborados ou adquiridos no 
exercicio das súas funcións; art. 13), polo que debera ser proporcionada, aínda que 
despois de aplicar as garantías que proceden de acordo coa mesma lei, entre elas a 
audiencia aos interesados, a aplicación dos límites e causas de inadmisión e as 
disociacións que correspondan.  

9. A formulación do dereito de acceso á información é ampla no recoñecemento e na 
regulación legal do mesmo, tal e como subliña o Tribunal Supremo na súa Sentenza 
3530/2017 (“na Lei 19/2013 queda recoñecido o dereito de acceso á información 
pública como un auténtico dereito público subxectivo, ao establecer que "todas as 
persoas teñen dereito a acceder á información pública, nos termos previstos no artigo 
105.b) da Constitución Española, desenrolados por esta Lei" (artigo 12); que a 
Exposición de Motivos da Lei configura de forma ampla ese dereito de acceso á 
información pública, do que son titulares todas as persoas, e que poderá exercerse sen 
necesidade de motivar a solicitude; que este dereito só se verá limitado naqueles 
casos en que así sexa necesario pola propia natureza da información -derivado do 
disposto na Constitución Española- ou pola súa entrada en conflito con outros 
intereses protexidos…”).  

10. O obxectivo da transparencia é someter a escrutinio a acción dos responsables 
públicos, coñecer como se toman as decisións públicas, coñecer como se manexan os 
fondos públicos e coñecer baixo que criterios actúan as institucións públicas.  

A transparencia pública, na que se engloba o acceso á información pública, atópase 
directamente relacionada co dereito fundamental a recibir libremente información 
veraz por calquera medio de difusión (artigo 20.1.d) CE).  

    CONCLUSIÓNS 



 
 

 

Por todo o sinalado ata agora considérase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a ese Concello de 
Chandrexa da Queixa a seguinte recomendación: 

Que se dea acceso á documentación relativa á información pública solicitada, e que 
previamente se apliquen as condicións legais previstas, en especial a audiencia ás 
persoas interesadas, a aplicación dos límites e causas de inadmisión e a realización das 
disociacións que procedan, todo iso de acordo coas leis 19/2013 e 1/2016. 

Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo dun mes de conta a esta institución 
da aceptación da recomendación formulada, no seu caso, e das medidas adoptadas 
para darlle efectividade, tamén no seu caso. 

Ademais, en aplicación do principio de transparencia, a partir da semana seguinte a 
data na que ditou esta resolución incluirase na páxina web da institución. 

Saúdoo atentamente. 

 
 
 

María Dolores Fernández Galiño 
Valedora do Pobo (en funcións) 

